
桂枝甘草湯方：桂枝 四兩 炙甘草 二兩。 

  上二味，以水三升煮，取一升，去滓，頓服。 

〔集解〕： 

     柯琴曰：汗出多，則心液虛，中氣餒，故悸。叉手自冒，則外有

所衛，得按，則內有所依，如此不堪之狀，望之而知其為虛矣。桂枝本

榮分藥，得麻黃則令榮氣外發而為汗，從辛也；得芍藥則收斂榮氣而止

汗，從酸也；得甘草則補中氣而養血，從甘也。故此方以桂枝為君，獨

任甘草為佐，以補陽氣，生心液，甘溫相得，斯氣血和而悸自平。不須

附子者，以汗雖多，而未至於亡陽；不須芍藥者，以汗已止，而嫌其斂

陰也。 

茯苓桂枝甘草大棗湯方 

  茯苓 半斤 桂枝 四兩 甘草 炙，一兩 大棗 擘，十五枚。 

    上四味，以甘瀾水一斗，先煮茯苓，減二升，內諸藥，煮取三升，

去滓，溫服一升，日三服。 

〔作甘澖水法〕： 

取水二斗，置大盆內，以杓揚之，水上有珠子五、六千顆相逐，取用之。 

〔方解〕： 

    此方即苓桂朮甘湯，去白朮、加大棗、倍茯苓也。 

    彼治心下逆滿，氣上衝胸。此治臍下悸，欲作奔豚。蓋以水停中焦，

故用白朮；水停下焦，故倍茯苓。臍下悸，是邪上干心也，其病由汗後

而起，自不外乎桂枝之法，仍以桂枝、甘草補陽氣，生心液，倍加茯苓

以君之，專伐腎邪，用大棗以佐之，益培中土，以甘瀾水煎，取其不助

水邪也。土強自可制水，陽建則能禦陰，欲作奔豚之病，自潛消而默化

矣。若已作奔豚，腎陰邪盛，又非此藥所能治，則嘗從事乎桂枝加桂湯



法矣。 

桂枝去桂加茯苓白朮湯方 

  於桂枝湯方內去桂，加茯苓、白朮各三兩，餘依桂

枝湯法煎服。小便利則愈。 

〔按〕： 

   去桂去芍之義，詳見上條經文下正誤文內。 

〔方解〕： 

    曰：餘依桂枝湯法煎服，謂依桂枝湯法取汗也。小便利則愈，謂飲

病必輸水道始愈也。此方即苓桂朮甘湯，而有生薑、大棗，其意專在解

肌，利水次之，故用生薑、大棗佐桂枝以通津液取汗也。苓桂朮甘湯不

用生薑、大棗，而加茯苓，其意專在利水，扶陽次之，故倍加茯苓，君

桂枝，於利水中扶陽也，所以方後不曰依服桂枝湯法也。 

茯苓桂枝白朮甘草湯方  

  茯苓 四兩 白朮 二兩 桂枝 三兩 甘草 炙，二兩。 

上四味，以水六升，煮取三升，去滓，分溫三服。 

〔方解〕： 

    身為振振搖者，即戰振身搖也；身振振欲擗地者，即戰振欲墮於地

也。二者皆為陽虛失其所恃。一用此湯，一用真武者？蓋真武救青龍之

誤汗，其邪已入少陰，故主以附子，佐以生薑、苓、朮，是壯裏陽以制

水也。 

    此湯救麻黃之誤汗，其邪尚在太陽，故主以桂枝，佐以甘草、苓、

朮，是扶表陽以滌飲也。至於真武湯，用芍藥者，裏寒陰盛，陽衰無依，



於大溫大散之中，若不佐以斂陰之品，恐陰極格陽，必速其飛越也，此

湯不用芍藥者，裏寒飲盛，若佐以酸斂之品，恐飲得酸，反凝滯不散也。 

※辨太陽病脈證并治中篇-湯劑 11 

梔子豉湯方  

  梔子 十四枚，擘 香豉 四合，綿裹。 

      上二味，以水四升，先煎梔子，得二升半，內豉，煎取一升半，去

滓，分為二服，溫進一服，得吐者，止後服。 

※辨太陽病脈證并治中篇-湯劑 12 

梔子甘草豉湯方 

  於梔子豉湯方內，加入甘草二兩，餘依前法，得吐，

止後服。 

梔子生薑豉湯方 

  於梔子豉湯方內，加生薑五兩，餘依前法，得吐，

止後服。 

 


